
Lagrime coscì spesse câde, e belle

Che fan ciù bella questa cianzoriña

Fan effetto de fœugo, e de faxelle

E a questo fœugo ciù d'un cœu se striña

Amô fa maravegge, e sa ra pelle

Lasciâ saña, e arriváne a ra tettiña;

Ma con l'aggiutto d'esta figgia chie

O l'arriva a fâ cose moæ sentîe.

Questo finto dorô lagrime spremme

Da ri ciù duri cœu, ben dre veraxe,

Ogn'ommo, che con lê s'affrizze insemme

O parla drento, benchè fœura o taxe,

E dixe: Butteræ mille giastemme

Contra Gofredo, in veì ch'o se compiaxe

De fâ così sta figgia tribolá:

Dond'ælo moæ nasciûo? da un scœuggio in Mâ?

Ma ro Sciô Eustazio, che dent'ro gippon

Fœugo d'amô o se sente, e de pietæ,

Za che nisciun dri âtri parla ancon,

Se porta avanti a raxonâ a sò fræ,

E ghe dixe: Signor, fœu de raxon

Sciù ro primmo propoxito voi stæ,

Se no dæ lœugo a ra nostra preghera;

Che in tutto a ra fin fæta gh'é mainera.

Non diggo miga, che in destaccamento

Mandæ (per quella Figgia consolâ)

Quelli, che dro servixo han pagamento,

E comandan ra truppa regolâ;

Ma de noî âtri, non za mille, o çento,

Ma dexe solo ne poeì ben mandâ

De noî, che no emmo obrigazion præcisa

Per questa volontaria divisa.

E poi de Dio no chitta ro servixo

Chi deffende uña Vergine innoçente

E de malo crestian non ha ro sfrixo

Chi dà adosso a i pechæ dro mâ vivente,

E mi sareiva ben dro tutto sbrixo

De giudizio, e mancante assæ de mente,

Se no savesse, ch'ho promisso ancon

D'assiste re Pupille all'occaxion.

No sæ moæ dîto, che per caosa giusta

Comm'è questa da mi se schive breiga.

Per mi, se questo cæto no s'aggiusta

No vœuggio çærto stá sciù questa ceiga:

Per mi ra guerra è za finîa, e frusta,

E pôso chi ra spâ dent'ra sò teiga;

Ni vœuggio manco manco per pensiero

Aveì ro nomme ciù de Cavagero.

Così o raxonna, e confermâ ro dîto

S'odan ri âtri volontarj tutti:

E ognun de lô se ne và bello drîto

Da Goffredo, chi lascie dâ ri aggiutti:

Ro Generâ, ommo da ben, ma drîto,

Ch'o l'apprende che possan restâ brutti,

O ghe dixe: fæ quello, che vorreì,

Ma senza ro me voto, e o me pareì.

